
Sarudza ndima imwe chete imwe chete pane mbiri dzinotevera, ugonyora pfungwa dzako pamusoro payo. 
Pane mibvunzo iri pashure pendima, haumanikidzwi kuipindura asi yakaiswa kuti ikubatsire pakunyora 
zvaunofunga pamusoro pendima yacho.

1. (a)

Runyaya

Rudo akanga asara akayeva imwe imba yakanga izere navanhu sebhazi.  Akaona kuti vanhu ava 
vakanga vava kugadzirira kurara nokuti vakanga vari kuwaridza.  Mukadzi mukuru aiwaridza 
mubhedha vanakomana vachiwaridza pasi pomubhedha.  Avawo vanasikana vakanga vamirira 
kuti mwenje udzimwe vagokurura hembe vorara pakati pemba.  Pano mumwe mubhedha pakange 
pagere mukomana akanga asiri kutaura navamwe.  Kuda akanga achingovawo munhu aigara 
mumba imomo.  Sasa rakanga rakashama, nokudaro Rudo akaona zvese zvaiva mukati.  Akanga 
ari kunakidzwa nenharo dzenhabvu dzaiitiranwa mumba umu apo akasvikobatwa ruoko nomumwe 
wake kuti vaende.  “Vakakuona uchivayeva kudai vanobuda vakakurova”, mukadzi wavamasango 
akadaro nezwi riri pasi.

“Saka chinguri takabva kuruzevha,” mudzimai akapedzisa nyaya yake, “handiti ndambonzwa 
kuti mwanasikana uyu akazofa here kana kuti kudini.  Asi ini ndinofunga kuti akafa chete”.  Rudo 
akatadza kunzwisisa nyaya iyi ndokungoramba zvake anyerere.

Vachifamba kudaro Rudo akanakidzwa nekuona imwe imba yakanga yakakomberedzwa 
newaya imwe chete.  Gedhe rewaya iyi rakanga rakapunzikira pasi asi rakanga rakanyorwa kuti 
Phainos’s palace uye Beware of the dog.  Imba iyi yairatidza kuva isina anonyatsochengeta.  
Seri kwayo kwaiva nomuhomba mumwe chete uina maguni omuriwo chete asina kana shizha 
rokuti mhepo itambise. Zvakare bindu iri rainge ndiro rairasirwa mvura navapwere nezvidhakwa 
nguva dzemanheru nokuti mariri maibva kahwema.  Rudo akadakara abvunza “Ko sei vanhu 
vomurukesheni rwuno vasingagadzirisi dzimba dzavo kana kuvaka itsva?”

“Dzimba dzavo!  Hadzisi dzavo chaidzo,” mumwe wake akapindura.  “Vanongowanawo 
dzakadaro, vosiya dzakadaro.  Chinovashayisa mazano okunhadzira dzimba dzavo ndechekuti 
havazivi kuti vanokwanisa kugara madziri nguva yakadini.  Mari ndiyo hoko yokugara mutawindi, 
zvino mari yacho ndiyo isingamuki.”  Izvi zvakaita kuti Rudo anetsekane nepfungwa yokuti zvino 
vana vanokurira munzvimbo yakadaro vangatarisirwewo here kuzova vane unhu.

Pfungwa iyi ndiyo yaakasvika nayo pabhawa reMutapa.  Aisinzwa vanhu vachiti vaienda 
kusvondo, ivo vachienda kubhawa.  Pakutanga akanga achifunga kuti vaienda kusvondo chaiko, 
asi kunyange zvaakanga ava kuziva kwavaienda chaiko, akaita pfungwa yokuti bhawa rakavakwa 
zvakafanana namamwe machechi.  Zvaakasvika pabhawa akaona zvakasiyana.  Bhawa hwaiva 
unzanzanza hunenge danga remombe dzaMunhumutapa.

“Uri kushamiswa navanhu vari muno here?”  mukadzi waVaMasango akabvunza.  Rudo 
akashayiwa nerokureva rese, mumwe wake akati zvokumutsanangurira ndizvo zvaaisarega.  
“Zvomuno zvaimbotishamisawo tichiri vadzidzi vetsambo.  Iye zvino tava vashongi vamakoza 
nendarira; tajairana nazvo izvi.  Rinonwiwa muno doro ungati kunwiwa ikoko?  Vamwe vanoita 
sezvinonzi vanogara muno asi dzimba vainadzo.”

“Vamwewo kudai dzimba muno mutaundishipi havana.  Kumusha hakuna acharangarira 
iwe.  Chokudya chikati ndiripi; chokupfekawo chikati tipfekane.  Hwahwa ndiko kudya kwavo, 
machira avo, vavariro yavo, rufaro rwavo nezvese zvavo, nokuti kana vaera vahututa, zvese izvi 
havachisinei nazvo.”

T. K. Tsodzo, Pafunge 1972

–	 Mutauro unoshandiswa nemunyori unobatsira sei kuburitsa musoro wenyaya?

–	 Ndedzipi pfungwa dziri kubuda munyaya iyi dzinotaridza mamiriro aive akaita hupenyu 
hwemudhorobha panguva iyi?

–	 Munyori ari kudazve kuratidza kaomero kaiva kakaita hupenyu hwevanhu vatema panguva iyi. 
Ndezvipi zviri kuburitsa pfungwa iyi?  Unofunga kuti upenyu hwevatema hwaive hwakaoma 
kudaro nemhaka yei?

–	 Uchitarisa kushamiswa kwaiitwa Rudo nezvaaiona, unofunga kuti chii chakaita kuti munyori 
azopa rungano urwu musoro wekuti, “Pafunge”?

                       Vhurura Seruva

Wava pakati pemasikati eupenyu hwako,
Zuva rako ranyatsoti ganan’ana,
Hapana kakore zvako kakafukidza rujeko,
Utori chivhindikiti chechimhandara chizere, Rudo. 
Mwana wehanzvadzi ndiyoyi nguva yakakosha, 
Nguva inoda kunyatsoongorora pose paunotsika, 
Ukasanyatsotarisa ungaputsikire mumawere, 
Kana waputsika kukosha kweumhandara kwapera.

Tsvaga mukweshwa wejaya, haramoyo, 
Mukweshwa muzviito kwete pachimiro, 
Mukweshwa aine rudo kwete mari,
Kwete jaya rinonyora tsamba dzinonwisa mvura, 
Kana uya anopfeka nguwo dzinotosvora moyo, 
Asi uya waunopima magariro enyu mava mese, 
Uya anoramba akanamatirana newe kana koipa sei, 
Uya waunovimba naye nguva dziri dzose,
Uya asina mesomeso aona maruva enyika.

Majaya aya aunoona mwana wehanzvadzi haaperi, 
Pandaitemesawo musoro nerunako ndichiri chisikana, aivepo.
Asi ndasakara nhasi seduwo risina kumbodyiwa nyama,
Chandakagona chete kwaive kutsara murume wangu,
Saka nhasi uchiona tichingotatarika tiri vaviri naTogara, 
Tava chembere neharahwa, asi rudo rwedu runongopfuta, 
Tinokwichidzira tose moto uyu kuti urege kurota.
Saka ndakuruma nzeve pamasikati eupenyu hwako, 
Kuti unyatsovhurura seruva rinozozvara michero. 

Greta Mhondera, Dandaro neNhetembo 1991

1. (b)

–	 Tsanangura zvizere zviri kurehwa nemazwi ekuti “masikati eupenyu hwako”?

–	 Ndedzipi pfungwa huru dzingasvike kuina dzaungati ndidzo dziri kupihwa Rudo nanyanduri?  
Tsigira pfungwa idzi nezviri munhetembo.

–	 Tsanangura zviri kutyirwa nanyanduri kuti zvingakanganise Rudo muupenyu hwake.

–	 Ndedzipi pfungwa dzaburitswa nanyanduri dzingadudzira zvakaita rudo chairwo 
rwemanorokwati?


